
పంచమాశ్వాసము

కిన్నర బ్రహ్మయ్య కథ





శ్రీకర! భక్తిరత్నాకర! దోష - భీకర! విమలగుణాకర! సంగ!

ఇమ్మహి వెండియు నీశ్వరభక్తుఁ - డిమ్ములఁగిన్నర [1]బమ్మయనాఁగ

వీరవ్రతైకనిష్ఠారమణుండు - సార[2]శివాచార పారాయణుండు

లోకైకపూజ్యుఁడ లోకానుసారి - యేకాంతభక్తి మహిష్ఠ మండనుఁడు

నఘటితనాద విద్యాపండితుండు - నఘవినాశన కారణావతారుండు

విదితకారుణ్య సముదితానురాగ - హృదయుండు సర్వజీవదయాపరుండు

సల్లలితుం డన శరణమార్గమున - కెల్లయై భక్తిమహిష్ఠతఁబరగి

భక్తులకును వర్వుఁబనులు సేయుచును - వ్యక్తిగాఁ [3]బొండూర యుక్తిపెంపునను

గాయకంబులు వెక్కు గఱచుటఁజేసి - వేయువిధంబుల విత్త మార్జించి

నిర్వంచకస్థితి శర్వుభక్తులకు - సర్వధనంబులు సమయంగ నంతఁ

గ్రీడార్థమై మఱి కిన్నరవీణ - వేడుక నొకనాఁడు వినిపింపఁదడవ

కిన్నరేశ్వరవంద్యుఁడన్నారదాది - సన్నుతనాదానుషక్తుండు మెచ్చి

పరగంగఁగిన్నరబ్రహ్మయ్య నాఁగ - ధరణిఁబేరిచ్చి నిత్యముఁబడిగాఁగ

నొక్క మాడయురూకయును బాతికయును - మక్కువఁ గరుణింప మహినరుల్వొగడఁ

జేకొని జంగమానీకంబునకు స - దాకాలమును నర్పితము సేయుచుండ






కిన్నర బ్రహ్మయ బసవనియొద్దకుఁబోవుట





బసవని యసమ[4]సద్భక్తి సౌరభము - వసుధపై వెల్లివిరిసి దెసల్గప్ప

రాగిల్లి కిన్నరబ్రహ్మయ్య సనియె - వేగంబె బసవని వీక్షించువేడ్క

బసవఁడు గిన్నరబ్రహ్మయ్యరాక - యెసకంబుతో సంగమేశ్వరునంద

కని యెదురేఁగి చక్కన చాఁగి మ్రొక్కి - యనునయోచిత సత్క్రియాదులఁదనిపె

గరమొగ్గి పాదోదకప్రసాదములు - నిరతిశయప్రీతి నిత్యంబుఁగొనుచు

సవిశేషతత్త్వానుభవభవ్యగోష్ఠిఁ - దవులుచు బసవఁడుత్సవలీల నుండ



	↑ బ్రహ్మయ

	↑ వీరా

	↑ బోడూర

	↑ విభ్రాజితభక్తి - రసవార్థి ... నిట్టవొడువ

		 ఈ పేజీలో చివరి మార్పు 18 అక్టోబరు 2020న 15:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

